
Kutz kontseilariak ospitaleen arteko garraio kolektiborako programa berria aurkeztu du

Pazienteak Lizarrako eta Tuterako ospitaleetatik Iruñako osasun-zentroetara eramango dituzte

Asteartea, 2009ko uztailaren 21a.  María Kutz Peironcely Osasun kontseilariak eta Joaquín Mencos Arraiza Nafarroako Gurutze Gorriko presidenteak, gaur goizean egindako prentsaurrekoan, Gurutze Gorriak ospitaleen arteko garraio kolektiboa egiteko kudeatzen duen programa berria aurkeztu dute. Programa gaur jarri da abian, eta pazienteak Lizarrako eta Tuterako ospitaleetatik Iruñako ospitaleetara eramango dituzte. María Chivite Navascués eta Javier Monzón Romé PSOEko foru-parlamentariak ere ekitaldian egon dira.


Prentsaurrekoaren amaieran, informatzaileek eta kazetariek autobusak ikusi ahal izan dituzte eta Marisa Hermoso de Mendoza García Orcoyen ospitaleko zuzendariaren eta Miguel Angel Gil Tuterako Reina Sofía ospitaleko zuzendariaren azalpenak entzun dituzte. Aurkezpena amaitu ondoren, nahi izan duten komunikabideak Lizarrara joan dira programako lehen ibilbidea egiten. Lizarran, Kutz kontseilariak, García Orcoyen ospitaleko zuzendariak eta Maribel Sanz Boluntariotza Elkarteko idazkariak boluntarioen elkarte honek dituen helburuak eta gauzatuko dituen jardunak aurkeztu dituzte.

Ospitaleen arteko garraio kolektiborako programa


Ospitaleen arteko garraio kolektiborako zerbitzua eskualdeko ospitaletik Iruñako zentro espezializatu batera igorri dituzten osasun-sistema publikoko pazienteei bideratuta dago, osasun-garraioko ibilgailurik behar ez badute, baita aldi luzerako Iruñako zentroetara joan behar duten pazienteei ere.


Erabiltzaile guztien artean, lehentasuna izango dute, ordena honetan,


- Paziente onkologikoek, tratamendu erradioterapikoa jasotzeko saioek irauten duten bitartean. 


- Patologia dela eta, tratamendua jasotzeko aldi luzerako hiriburura joan behar duten pazienteek.


- Eskualdeko ospitaleko espezialistek proba osagarriak egiteko Iruñara igortzen dituzten pazienteek.


- Eskualdeko ospitaleko espezialistek Iruñara espezialitateko kontsultak egiteko igortzen dituzten pazienteek.


- Iruñako osasun-zentro espezializatuetako espezialistek proba osagarri bat edo medikuntza-kontsulta bat egiteko deitzen dituzten pazienteek.


Garraio-eskaera eskainitako plazak baino handiagoa bada, jaso beharreko laguntza espezializatuarengatik joan-etorri gehien egin behar duten erabiltzaileak hautatuko dira.


Bestalde, posible bada, laguntzaile bati ere ibilgailuan joateko aukera eskainiko zaio, hala behar duen gaixoari bidean laguntzeko. 


Zerbitzua osorik betetzen bada eta erabiltzaile gehiago hartu ezin bada, zerbitzua erabiltzen ari direnek lehentasuna izango dute beti.
Garraioaren antolaketa


Erabiltzaileek programan izena emateko, Nafarroako Gurutze Gorrira joan behar dute eta Nafarroako Osasun Zerbitzuak emandako aurretiko zitaren egiaztagiria erakutsi behar dute. Joan-etorriak astelehenetik ostiralera izango dira, Gurutze Gorriko garraio kolektiborako ibilgailuekin. 


Zerbitzuak telefonoz artatzeko zerbitzua ere badu, entzungailu bidez, 24 ordutan eta 365 egunetan, 948207257 telefono-zenbakian. Helbide elektronikoa ere sortu da –tcinavarra@cruzroja.es– ospitaleen arteko garraio kolektiboari buruzko informazioa lortzeko. 

 
Eguneroko antolaketa eta eskualdeko ospitaletik Iruñara eta alderantziz joango diren bidaiarien zerrenda Nafarroako Gurutze Gorriko teknikari batek egingo ditu, Osasun Departamentuaren zuzendaritzapean.


Besteak beste, bi autobusek larrialdietarako atea dute atzealdean, eskuineko aldean, modu elektrikoan irekitzen diren bi orriko ateak atzealdean, 22 besaulki etzangarri eta zazpi gurpil-aulkirentzako lekua.

